
				ఈ పుట అచ్చుదిద్దబడ్డది

చ. నలువుగ మొగ్గగుబ్బ లెదనాటఁగఁ గౌఁగిటఁ జేర్చి నేర్పుతో

మలయధరాధరానిలకుమారవిటుండు లతాప్రసూనకో

మలయధరాధరాసవము మాటికి నానుచుఁ జొక్కె మోదముల్

మలయ ధరాధరాగ్రణికుమారిక! చూపటు నిల్వఁ జేయవే. 56


శా. స్ఫీతాళ్యావృతిభూర్యయోవలయలక్ష్మిం బూని పాంథాంగనా

జాతాసృక్పరిషిక్తరీతి నరుణచ్ఛాయల్ మనం బొల్చు నీ

శాతప్రాససమూహజాలకుల మెచ్చన్ జేసెఁ బో చిత్తభూ

శాతప్రాససమూహ జాలజవిభాసంజేతృవక్త్రేందుకా! 57


చ. వలదొర మెచ్చఁగా ఘనసువర్ణపలాశకవాసనాగతిన్

గలసి రజస్స్ఫులింగములు గ్రక్కుచు వీవలి వేగ చేరి రా

నలిని భయానఁ దాఱె నసియాడెడు నెమ్మది పూని కంటివే

నలి నిభయాన దా రెనసి నవ్వ లతల్ తెలిపూలచాలుచేన్. 58


మ. అలరెం గొల్వయి కీరభూపతి రసాలాస్థానదేశంబునన్

లలితోఁ దాఱనిసొంపు మించ నళిబాలారత్నలాస్యైకలీ

ల లితోదారపికాళిగీతవిహృతుల్ రాజిల్లఁ గన్గొంటివే

లలితోదారనగప్రసూనరసజాలద్వేషిదంతాంశుకా! 59


చ. అళినికరాందుకాప్తిఁ గిసలావళిరాంకవవస్త్ర[1]లబ్ధి ను

జ్జ్వలసుమపద్మయుక్తి మధుసాతిరసాప్లుతి నొప్పి చైత్రభూ

తలవరకుంజరాజితవిధానముఁ గైకొనెఁ గాంచు నీలకుం

తల! వరకుంజరాజి వెఱ దార్చుచుఁ బాంథజనాక్షివీథికిన్. 60


మ. సరసం గాంచవె, రూపదర్శనవిధాజాతాత్మవైచిత్ర్యవ

త్సుర! సారంగము లొందెఁ జెంత విగళత్సూనాసవప్రోజ్జ్వల

త్సురసారంగము లధ్వగాంతరసరఃక్షోభావహోద్వృత్తి భా

సురసారంగము లంగజానలశిఖాస్తోకాన్యధూమాకృతుల్. 61



	↑ ఇచ్చట ‘రాంకవవస్త్ర’కు బదులు ‘రాంకవవర్ణ’ అను పాఠ ముండినట్లు తోచును.

